
 

    

Expediente  2024001215 

Asunto  ORDENANZA REGULADORA DAS CONDICIÓNS DE ACCESO, USO TEMPORAL 
DAS INSTALACIÓNS, UTILIZACIÓN DE EQUIPAMENTOS E PRESTACIÓN DE 
SERVIZOS VINCULADOS Á ESTADÍA NO CENTRO VACACIONAL A LANZADA 
PARA A ORGANIZACIÓN DE ACTIVIDADES DE INTERESE SOCIAL 

Trámite Informe de Secretaría Xeral  

 
Solicitado informe polo Servizo de Xuventude e Reto Demográfico, emítese o mesmo de 
conformidade co art. 3.3.d).1º do Real Decreto 128/2018, de 16 de marzo, polo que se regula o 
réxime xurídico dos funcionarios de Administración Local con habilitación de carácter nacional. 

ANTECEDENTES 

O expediente de referencia consta da seguinte documentación: 

- Providencia de inicio do expediente asinada polo Deputado Delegado de data 
20.02.2024. 

- Solicitude de publicación de consulta pública previa do 26.02.2024 ao 18.03.2024. 

- Informe de impacto de xénero asinado pola Xefa do Servizo de Igualdade de data 
17.06.2026. 

- Borrador da “Ordenanza reguladora das condicións de acceso, uso temporal das 
instalacións, utilización de equipamentos e prestación de servizos vinculados á estadía 
no centro vacacional a lanzada para a organización de actividades de interese social” e 
que se identifica no expediente co CSV: F9HK1ORF2ADOT6JQ e sobre o que se emite 
este informe. 

- Informe do servizo xestor asinado pola Xefa do Servizo de Xuventude e Reto 
Demográfico e polo Deputado Delegado de data 08.07.2026. 

- Consta relacionado o expediente 2026041797 sobre a modificación do Prezo Público 
polos servizos que se prestan no Centro Vacacional A Lanzada cos seguintes 
documentos: 

1. Providencia de inicio do expediente asinada polo Deputado Delegado de data 
12.06.2026 

2. Memoria económica para a xustificación do prezo público asinada pola Xefa do 
Servizo de Xuventude de data 11.06.2026. 

3. Informe proposta de fiscalización do prezo público asinado polo Deputado 
Delegado de data 12.06.2026. 

4. Informe favorable de fiscalización da intervención provincial de data 23.06.2026. 

5. Proposta de ditame da Comisión Informativa de Transparencia, Réxime Interior e 
Facenda. 

6. Borrador da “Ordenanza reguladora das condicións de acceso, uso temporal das 
instalacións, utilización de equipamentos e prestación de servizos vinculados á 
estadía no centro vacacional a lanzada para a organización de actividades de 
interese social” e que se identifica no expediente co CSV: LL0OXS1XU0JW491P 

FUNDAMENTOS XURÍDICOS 

1. LEXISLACIÓN APLICABLE 

a) Lei 7/1985, de 2 de abril, reguladora das bases do réxime local (LRBRL).   
b) Lei 5/1997, de 22 de xullo, de Administración local de Galicia (LALGA).   
c) Lei 33/2003, de 3 de novembro, do patrimonio das administracións públicas (LPAP).   
d) Real decreto 1372/1986, de 13 de xuño, polo que se aproba o Regulamento de bens das 

entidades locais (RBEL).   
e) Texto refundido da Lei reguladora das facendas locais, aprobado por RDL 2/2004, de 5 de 

marzo (TRLRHL).   
f) Lei 39/2015, de 1 de outubro, do procedemento administrativo común das administracións 

públicas (LPACAP).   
g) Lei 40/2015, de 1 de outubro, de réxime xurídico do sector público (LRXSP). 

2. NATUREZA XURÍDICA E POTESTADE 

O exercicio da potestade regulamentaria por parte das entidades locais atópase contemplado 
expresamente no art. 4.1.a) da LRBRL, así como no art. 6.1 da LALGA e no art. 127 da Lei 
39/2015, de 1 de outubro, do Procedemento Administrativo Común das Administracións 
Públicas (LPACAP). Dita potestade, somo sinala a normativa citada, exercerase estritamente no 
ámbito das competencias propias de cada entidade. 

De acordo cos datos que constan no expediente, a Deputación de Pontevedra é titular do 
Centro Vacacional A Lanzada (situado no termo municipal do Grove), cuxa traxectoria histórico 
vinculada a fins sociais se remonta ao ano 1925. Na actualidade, xunto coa organización dos 
seus campamentos de verán, a institución provincial recibe anualmente numerosas solicitudes 
de uso temporal das instalacións por parte de municipios, asociacións xuvenís e entidades 
sociais para o desenvolvemento de actividades de interese social, cultural, educativo, deportivo 
ou ambiental. Polo tanto, resulta necesario regular mediante unha disposición de carácter xeral 
as condicións de acceso, utilización temporal dos seus espazos e a prestación dos servizos 
vinculados á estadía.  

No plano competencial, de conformidade cos art. 79 e 80 da LRBRL, e os art. 263 e seguintes da 
LALGA, o Centro Vacacional A Lanzada ten a consideración xurídica de ben de dominio público 
provincial por estar afectado a un uso ou servizo público. Consecuentemente, segundo o 
establecido nos art. 84 e 86.2 da LPAP, e no Real Decreto 1372/1986, de 13 de xuño 
(Regulamento de bens das entidades locais), calquera utilización temporal por terceiros que 
exceda do uso común require un título habilitante (autorización administrativa).  

A Deputación posúe plena competencia para intervir a actividade da cidadanía a través de 
ordenanzas co obxecto de ordenar as devanditas autorizacións e as pautas de comportamento 
nos seus propios recintos (art. 84.1 LRBRL).  
 
O Centro Vacacional A Lanzada cumpre unha finalidade de interese social, xuvenil e de 
cooperación coas corporacións locais. Esta facultade de cooperación no desenvolvemento 
económico e social e a xestión dos intereses propios da provincia atópase recollida como 

competencia propia das deputacións nos art. 36.1 da LRBRL e 109 da LALGA. Finalmente, a 
presente regulación respecta o principio de “unha administración, unha competencia” 
consagrado no art. 3 da Lei 5/2014, do 27 de maio, de medidas urxentes derivadas da entrada 
en vigor da Lei 27/2013 (RSAL).  

 

3. PROCEDEMENTO E COMPETENCIA 

 

a) Procedemento 

Tras a STC 55/2018, cómpre determinar que preceptos da LPACAP son aplicables ás Entidades 
Locais para a aprobación desta ordenanza. De acordo co Fundamento Xurídico 7.c) de dita 
sentenza establécese que a planificación normativa anual (art. 132 LPACAP) ten carácter 
potestativo, e os art. 129 e 130, así como o primeiro inciso do art. 133.1 e o primeiro parágrafo 
do art. 133.4 son plenamente aplicables. 

En base a este marco legal, a tramitación para a aprobación da presente ordenanza esixe os 
seguintes trámites: 

1. Plan normativo anual: maila determinarse o seu carácter potestativo, aconséllase a 
inclusión desta ordenanza no Plan Anual por prudencia xurídica.  

2. Consulta pública previa (art. 133.1 LPACAP): é obrigatorio substanciar este trámite a 
través do portal web, permitindo que a cidadanía e os colectivos potencialmente 
beneficiarios opinen sobre a norma tramitada, a necesidade e oportunidade da súa 
aprobación, os seus obxectivos e as posibles alternativas. Ao non tratarse dun 
regulamento estritamente organizativo (ad intra), non cabe aplicar a excepción de 
regulamento orgánico, polo que a realización da consulta pública previa é un trámite 
ineludible.  
No expediente consta solicitude de publicación de consulta pública previa de data 
12.02.2024, para a súa publicación entre o 26.02.2024 e o 18.03.2024. Non consta 
certificado de rexistro das suxestións recibidas nese prazo, se ben no informe do servizo 
xestor de data 00.07.2026 (CSV: MVUMEVX0HISNC995) indícase que non se presentou 
ningunha alegación. 

3. Memoria e Análise de Impacto Normativo (MAIN) ou xustificativa: a súa elaboración 
xustifícase en base aos principios de boa regulación, motivación e polo art. 7.d) da Lei 
19/2013, de 9 de decembro, de Transparencia, acceso á información pública e bo goberno 
(LTBG). Xustificará a necesidade de regular de forma unificada o Centro Vacacional A 
Lanzada, dará resposta ás suxestións presentadas na consulta previa e avaliará a 
adecuación da norma aos principios do art. 129 da LPACAP. 
Así mesmo, incluirase o informe do impacto de xénero. Ao regular o acceso a un servizo 
público vacacional, de lecer e de interese social (onde adoitan concorrer criterios de 
conciliación familiar, programas para menores ou colectivos vulnerables), debe avaliarse 
se o deseño dos accesos e o baremo de uso gardan a debida perspectiva de xénero.  
Deste xeito consta o informe do impacto de xénero emitido polo Servizo de Igualdade de 
data 17.06.2026 co CSV: VICUADOUCD55Y1WI. 
 

4. Memoria de sustentabilidade financeira (art. 7 Lei Orgánica 2/2012, de 27 de abril, de 

Estabilidade Orzamentaria e Sostibilidade Financeira). Así consta no expediente 
relacionado de aprobación da modificación do prazo público polos servizos que se prestan 
no Centro Vacacional A Lanzada (expte. 2026041797) de data 11.06.2026 co CSV: 
LJOQS2RY2Y8GTL9L. 

5. Elaboración do texto da Ordenanza Reguladora: elaboración do borrador articulado polo 
Servizo Xestor, neste caso o servizo de Xuventude e Reto Demográfico. O preámbulo 
xustificará a adecuación aos principios de boa regulación, motivando o interese social que 
persegue a normativa e o réxime de concorrencia ou acceso temporal que se establece. 
De tal xeito, consta no expediente o citado borrador de data 07.07.2026 co CSV: 
F9HK1ORF2ADOT6JQ. 

6. Informes do Servizo de Xuventude e Reto Demográfico: dado o coñecemento 
especializado, o ben o a materia obxecto de regulación. Así consta no expediente, de data 
08.07.2026 e co CSV: RUY9TLO19ZRUTVB4. 

7. Informe da Secretaría Xeral: emitido en virtude do art. 3.3.d) 1º do Real Decreto 
128/2018, de 16 de marzo, polo que se regula o réxime xurídico dos funcionarios de 
Administración Local con habilitación de carácter nacional, sobre a legalidade do 
procedemento e a competencia da administración. 

8. Informe de Intervención: preceptivo segundo o art. 4 do mesmo texto legal motivado pola 
transcendencia económico-financeira ou orzamentaria que implica a aplicación da norma. 

9. Ditame da Comisión Informativa competente: estudo e ditame preceptivo por parte da 
Comisión Informativa competente antes de elevar a proposta inicial ao Pleno. 

10. Aprobación inicial polo Pleno da Deputación: Acordo de aprobación inicial polo Pleno da 
Deputación (art. 33.2.b) e 49 da LRBRL). Ao tratarse dunha ordenanza de prestación de 
servizos e uso de bens (e non dun Regulamento Orgánico da Corporación), é suficiente a 
maioría simple para a súa aprobación (non se esixe a maioría absoluta do artigo 47.2.f de 
LRBRL).  

11. Información pública e audiencia aos interesados: apertura dun prazo mínimo de 30 días 
hábiles (art. 49 LRBRL e 30.2 LPACAP) mediante anuncio no Boletín Oficial da Provincia 
(BOPPO) e na sede electrónica da Deputación. Proponse que se faga constar que a falta 
de presentación de alegacións ou suxestións neste prazo, o acordo provisional de 
aprobación da Ordenanza estenderase definitivamente adoptado.  

12. Aprobación definitiva e resolución de alegacións: de existiren alegacións estas serán 
resoltas polo Pleno, previo informe da Secretaría e do Servizo Xestor, e tras o ditame da 
Comisión Informativa. O acordo de aprobación definitiva notificarase formalmente a 
todas as entidades ou persoas alegantes. 

13. Publicación e entrada en vigor: unha vez aprobada definitivamente polo Pleno, o texto 
íntegro da Ordenanza publicarase no BOPPO, sen que entre en vigor ata que teña lugar 
dita publicación e transcorra o prazo de 15 días hábiles establecido no art. 65.2 da LRBRL 
(art. 70.2 LRBRL). 

b) Expediente de referencia 

No informe técnico emitido polo Servizo de Xuventude e Reto Demográfico determínanse os 
obxectivos e a necesidade de dotar ao Centro Vacacional A Lanzada dunha regulación unificada 
e actualizada, sinalando que a aprobación desta Ordenanza constitúe o instrumento xurídico 
máis axeitado para acadar os fins perseguidos. 

Deste xeito, a norma proposta contén a regulación imprescindible para fixar as condicións de 
acceso e o uso temporal dos equipamentos, garantindo unha maior eficiencia na xestión dos 
recursos públicos e dando estrito cumprimento aos principios de boa regulación recollidos no 
artigo 129 da LPACAP. 

Por outra banda, e en atención ao disposto no artigo 7.3 da Lei Orgánica 2/2012, de 27 de abril, 
de Estabilidade Orzamentaria e Sostibilidade Financeira —que consagra o principio de 
eficiencia na asignación e utilización dos recursos públicos—, a tramitación desta disposición 
normativa valora o impacto e as repercusións orzamentarias derivadas da prestación de 
servizos vinculados á estadía no centro. En todo caso, a validación e fiscalización deste extremo 
correspóndelle, polo seu carácter preferente, á Intervención Provincial. 

c) Competencia material e orgánica. 

A competencia da Deputación de Pontevedra para a ordenación e xestión do Centro Vacacional 
A Lanzada incardínase dentro das competencias propias das entidades provinciais dirixidas á 
cooperación no fomento do desenvolvemento económico e social e na planificación no 
territorio provincial, de acordo cas competencias das demais administracións, de conformidade 
cos art. 36 da LRBRL e 109 da LALGA.  

Dada a natureza das actividades de interese social, lecer e cohesión que se desenvolven nas 
instalacións, a Deputación ostenta a potestade regulamentaria ao amparo do artigo 4.1.a) da 
LBRL. 

O órgano competente para a aprobación inicial e definitiva da Ordenanza correspóndelle ao 
Pleno da Deputación, conforme ao disposto no artigo 33.2.b) da LBRL, en relación co artigo 49 
do mesmo texto legal. 

4. CONTIDO DA ORDENANZA  

Este informe non realiza unha análise estritamente técnica ou de oportunidade sectorial do 
articulado da Ordenanza por evidentes razóns de especialización, polo que as observacións 
xurídicas formuladas realízanse dende unha perspectiva estritamente normativa e de 
legalidade xeral. 

Se ben fanse as seguintes observacións: 

- Artigo 28 (Póliza de seguros):  Tendo en conta a elevada capacidade de aloxamento do 
Centro Vacacional A Lanzada e que os destinatarios principais das actividades son, entre 
outros, colectivos de especial protección (menores de idade ou persoas en situación de 
vulnerabilidade), a fixación dun límite de tan só 150.000 € semella insuficiente. por 
razóns de estrita seguridade xurídica, proponse emendar este artigo elevando o límite 
mínimo ou ben redactar a cláusula de xeito aberto para que o capital esixible se 
determine en cada resolución de autorización ou convocatoria en atención ao número 
concreto de prazas e duración da estadía. 

- Artigo 9 (forma e lugar de presentación das solicitudes): este artigo establece a obriga 
xenérica e sen excepcións de presentar as solicitudes exclusivamente por medios 
electrónicos, prevendo mesmo o requirimento de emenda do art. 68.4 da LPACAP en 
caso de presentación presencial. Non obstante, esta esixencia entra en conflito co 
réxime de suxeitos obrigados do art. 14 da LPACAP, ao analizar a definición que a propia 
ordenanza fai dos “grupos informais”.  
O texto define estes grupos como un “conxunto de persoas sen personalidade xurídica”, 
cuxa representación recae nunha “persoa física”. 
De conformidade co art. 14.1 da LPACAP, as persoas físicas teñen o dereito de elixir en 
calquera momento o medio (electrónico ou non) para relacionarse coas administracións 
públicas. Aínda que o art. 14.3 permite ás administracións establecer a obriga de 
relación electrónica mediante regulamento para determinados procedementos, dita 
potestade está estritamente vinculada a que os colectivos afectados “por razón da súa 
capacidade económica, técnica, dedicación profesional ou outros motivos quede 
acreditado que teñen acceso e dispoñibilidade dos medios electrónicos necesarios”. 
A imposición da vía electrónico aos grupos informais carece da necesaria xustificación 
motivada no expediente que acredite dita capacidade técnica ou económica. Por razóns 
de estrita legalidade, proponse modificar o art. 9 da ordenanza para introducir unha 
salvagarda expresa para as persoas físicas e os grupos informais sen personalidade 
xurídica, recoñecendo o seu dereito a presentar a solicitude de xeito presencial 
conforme o art. 14.1 da LPACAP, ou que o servizo xestor incorpore un informe técnico 
que fundamente e motive de xeito inequívoco, en base ao art. 14.3 da LPACAP, a 
viabilidade de esixirlles a obriga electrónica. 

 
 CONCLUSIÓNS:  

- Á vista do exposto infórmase favorablemente a “Ordenanza reguladora das condicións de 
acceso, uso temporal das instalacións, utilización de equipamentos e prestación de servizos 
vinculados á estadía no Centro Vacacional A Lanzada para a organización de actividades de 
interese social” tendo en conta as observacións realizadas no punto 4 deste informe en 
exercicio da función de asesoramento legal preceptivo. 

- O órgano competente para a aprobación da presente ordenanza é o Pleno, esixíndose para 
elo maioría simple. Con carácter previo someterase ao ditame da Comisión Informativa 
correspondente. 

 
 

Pontevedra, na data da sinatura dixital. 

